
ORAIN ARTEKO BIDEA.
EITB 1982an sortu zen Gernikako Estatutuak onartutako eskumenak egikaritzearren.  Sorreraren arrazoi nagusietako bat ondokoa izan zen: EITBk “euskararen biziraupenerako eta normalizaziorako oinarrizko tresnetako bat izan beharko zuen”, eta horixe izan omen zen 1982ko parlamentu-eztabaidan lortutako adostasun handiena. Modu horretan ulertu zen 1983an benetan abian jarri zutenean. 
Baina, gainontzeko zerbitzu publikoen aldean, EITBk ez ditu parlamentuen artean adostasun handiak lortu, ez sortu zenean, ezta ondoren ere. Salbuespen bakarra, zuzendaritza(1996) eta administrazio-kontseilua (1998) hautatzeko sistemaren inguruan egindako aldaketak izan dira. 33 urteren buruan egin diren lege-aldaketa bakarrak izan dira horiek biak. 
EITBri buruzko ezadostasunei dagokienez, ibilbidean jendaurrean zer gai eztabaidatu diren aztertuta, ondoko lau behin eta berriz agertu direla ikus dezakegu: lerro editoriala (nazionalismoaren inpartzialtasun eza eta manipulazioa), kontratazioak eta azpi-kontratazioak, ikusle-entzule kopuruaren bilakaera eta euskararen lanketa.  Egun, jarraitzen dute  aipatutako gaiek eztabaidagai izaten. 
EITBren arazo horiek direla-eta, eta digitalizatzearen ondoriozko aldaketa azkarrak aintzat hartuta, alderdi politikoek, PSE-EEk barne, hainbat proposamen egin beharko lituzkete entitatea berritzeko.  Hala ere, aipatutako aldaketak ez dira gauzatu, edo behintzat, ez beharrezkoa litzaketen sakontasunarekin.  Hori dela eta, ETBk mimesi-ariketa  egin du telebista pribatuekiko, baina ez ditu gain hartu —pribatuek, aldiz, bai—, beharrezkoak diren aldaketa- eta egokitzapen-prozesuak. Horren guztiaren ondorioz, izaera publikoa eta berezko izaera galdu du (eta horrek gastuak justifikatuko luke) eta, aldi berean, ondoko  ideia finkatzen joan da: entitateak ustezko “eraikuntza nazionalaren” esanetara egon behar duela.  
EITBk oso ibilbide ezberdin egin du Kataluniako edo Galiziako entitateekin alderatuta.  ETB sortu ondoren agertu zen TV3 (zerbitzu publiko izateko eta hizkuntza ardatz nagusitzat zuela), eta lortu du Erkidegoan zenbait urtez ikusle-entzule kopuru handiena izatea; hori dela eta, beste irakurketa politikoak alde batera utzita, bere funtzioetako bat bete du.  Eta Galiziako irrati-telebistak hizkuntzarekiko konpromisoa ere izan du jatorritik gaur egun arte. 
EGUNGO EGOERA:
Sortu zenetik hogeita hamahiru urte igaro direla, EITB teknologia-errealitate berrietara eta ikus-entzunezko merkatuaren beharretara egokitzeko gaitasun txikia duen egitura bihurtu da. Horrez gain, beste telebista publiko batzuek baino kostu handiagoa du herritar bakoitzeko, ikusle-entzule kopurua gero eta txikiagoa da eta oposizioko talde guztiek zalantzan jarri dituzte beraren programazioa eta lerro editoriala.  Entitateak eta, zehazki, telebistak ez du inolaz ere sorrerarako zuen helburuetako bat bete: euskal hizkuntzaren normalizazioari laguntzekoa; gainera, ez du proiekturik, ezta zuzendaritzarik ere.  Zuzendariek egoeraren kudeatzaile hutsak dira, ez dituzte eman beharreko azalpenak eskaintzen, kritikak eta ekarpenak alde batera utzi dituzte, eta inbentarioaren onurakotzat jo dituzte aipatutako ekarpenak.
EITB Taldearen aurrekontua handitu da sortu zenetik: langile gehiago, telebista-kate eta irrati gehiago eta lan-eremu gehiago daude. Baina ez du enpresa edo zerbitzu publiko moduan horretarako eman beharko lukeen justifikaziorik edo azalpenik eskaini. 
Hori dela eta, EITB entitateak antolaketa-egitura ez-eraginkorra eta gaindimentsionatua du, bere zama ekonomikoa handia da eta ez du kalitate oneko zerbitzu publikoa eskaintzeko eginbidea bete, ezta sortzeko orduan zuen helburu nagusia ere, hots, hizkuntza-normalizatzeko tresna nagusia izatekoa. 
Ekonomia-eredua zalantzan:
EITBren aurrekontua (124,6 milioi euro), Autonomia Erkidegoko laugarren hiriarena (Barakaldo) baino handiagoa da. Izan ere, 2014an Barakaldoko aurrekontu bateratua 107 milioitakoa izan zen.   Galiziako irrati-telebistarena baino 18 milioi garestiagoa da, Galiziak Euskadik baino 600.000 biztanle gehiago baditu ere. Horrez gain, aurrekontuaren zatirik handiena (% 88,17) Eusko Jaurlaritzaren diru-laguntzarekin ordaintzen denez, 2015ean, EITBren kostua biztanle bakoitzeko 50,20 eurokoa izango da, aldiz, CRTVGrena galiarrentzat 34,85ekoa da eta TV3ena katalanentzat 30,92 eurokoa. 
Berezko diru-sarrerei dagokienez, 2005ean, ustiaketa-aurrekontuaren % 26 baino zerbait gehiago ziren, baina 2015ean ez dira % 12ra iristen. 
Hortaz, funts publikoekiko mendetasuna gero eta handiagoa denez eta, gainera, berezko diru-sarrerak gero eta murritzagoak direnez, egungo EITBren ekonomia-eredua zalantzan dago eta berrikusi beharko litzakete. 
Gaindimentsionatuta:
EITBren egitura-kostua, iragarri dugunez, bi hizkuntza ofizial dituzten beste telebista autonomiko batzuena baino askoz garestiagoa da (Galizia eta Katalunia, adibidez). Gainera, zenbait zerbitzu beste enpresa batzuetan kontratatzen dituztela aintzat hartuta, esaterako, Internet zerbitzua, badira kontuan hartu ez diren langile-gastuak.  Kasu batzuetan, ondo baino hobeto dakigun bezala, jarduera horregatik, EITBko plantillan sartu behar izan dituzte aipatutako langileak epai judizial bat dela-eta. 
Langileen kostuak garestitzen joan dira azken 10 urtean, eta entitate ez-eraginkor bihurtu da.  2005ean, langile-kostua ustiaketa-gastuaren % 30 zen, gutxi gorabehera. Kopuru hori da onar daitekeen gehienezko ehunekoa tokian tokiko edo erkidegoetako irrati-telebista publikoei buruz egindako hainbat azterketaren arabera. Baina 2015ean eta 2014ean, ustiaketa-gastuaren % 44tik gorakoa zen aipatutako kostua. 
Langile kopuruak eta kopuru horrek ustiaketa-aurrekontuan duen eragin ekonomiko  handiak ondo erakusten dute entitatea gaindimentsionatuta dagoela, eta planifikazio egokiarekin eta giza baliabideen kudeaketa onarekin saihestu behar zuten hori guztia. 
Ikusle-entzule gutxi:
Ekonomia-egoera zorrotzak ez du erabiltzaileentzat erakargarritasun handiagoa sortzen; izan ere, EITB beste irrati-telebista publiko batzuk baino garestiagoa da baina emaitza okerragoak lortzen ditu.  Adibidez, ETB2k 2014ko amaieran ikusle-entzule gutxi izan ditu (9,0), TVGk (10), Aragón TVk (11,3) eta TV3ek (12,6) baino gutxiago. 
ETB1i dagokionez, ikusle-entzuleen kopurua % 2koa da, gutxi gorabehera; dena dela, 2014ko ekitaldia amaitutakoan joera kopuru horretatik behera zegoen.  Hala ere, okerrena da euskarazko entitate publikoa zazpigarren aukera dela (TVEko La 2ren parean dago), eta atzean ETB3 (haurrentzako katea da)  eta ETB Sat/4 (erdaldun baino, euskaldun gehiago ikusten dute kate hau) baino ez daude. 
Gainontzeko gastuekiko langileen kostuak duen garrantzi handia dela-eta, eta publizitatearengatik fakturazioa asko murriztu denez (ikusle-entzuleen kopuruarekin du lotura), entitatearentzat diru-laguntza publikoa gero eta beharrezkoagoa da; horrez gain, entitateak eta bere sozietateek gero eta gaitasun txikiagoa izango dute teknologia berritzeko, zenbait produktu eta eskubide eskuratzeko eta entitatek berak edo euskal ikus-entzunezko sektorearekin batera zerbait ekoiztu ahal izateko. 
Egoera ikusita, eta ekonomia-krisiaren testuinguruan, non herritarrek erakundeei baliabide publikoak erabiltzeko orduan ahalik eta eraginkortasun handiena exijitzen dioten, beharrezko erreforma sakonak egiten ez badira, EITBk ondoko arriskua du: epe motzean iraupena bera jarriko dela zalantzan. 
Sozialistok Euskadin irrati-telebistako zerbitzu publiko baten alde egingo dugu, gure autogobernuaren zutabetako bat baita.  Euskadin ikus daitezkeen gainontzeko kateek (publiko zein pribatu) eskaintzen ez duen ikus-entzunezko eskaintza egin beharko du aipatutako zerbitzuak.
Beste errealitate soziolinguistiko bat:
Azken Mapa Soziolinguistikoaren arabera, azken 30 urteotan euskaldunen kopurua handiagoa da, % 21,9 zen orain dela 30 urte eta egun % 36,4 da.  Orain dela 20 urte baino 318.000 pertsona gehiagok dute euskaraz erraztasunez hitz egiteko gaitasuna.  Eta euskaldun pasiboei dagokienez, lehen % 12 ziren, eta egun % 19 dira.  

Beste era batera, EITB sortu zenean herritarren herenek baino ez zekiten ondo euskaraz, eta horixe zen euskarazko telebistak izan zezakeen ikusleen kopurura. Egun, % 55 dira, hots, milioi bat pertsonak baino gehiagok ikus dezakete euskarazko telebistak eskaintzen duena. 
Hala eta guztiz ere, ETB1ek ikusle gehiago izan baditzake ere, datuek erakutsi digute benetako ikusleen kopurua txikiagoa dela (datu erlatiboak zein orokorrak). Hortaz, kateak alde batera utzi du euskalduntzeko eta normalizatzeko proiektua, eskaintza pobretu baitu. 
Izatez, ETB1eko programazioan ikusten dugu ez duela benetako Euskadi anitz eta aldakorra adierazten, bai aldiz, irudikatutako Euskadi bat.  Bestalde, euskaldunen osaketa ideologiko eta kulturala heterogeneoa eta konplexua da, gazteleraz aritzen direnena bezala. Beraz, edukiak errealitate anitz horren arabera ekoiztu behar dira. 
Euskaldunei ez zaie ETB1 interesatzen, ezta 55 urtetik gorakoei, oro har, kalitate txikiko programazioa duelako.  Kataluniako eta Galiziako erkidegoetan  (telebista publikoak dituzte euren hizkuntzatan) eta  Espainiako telebista publikoan (herritarrek ere ordaintzen dute eta batez ere gazteleraz da) ez da gauza bera gertatu.  

Euskal irrati-telebistak, hortaz, helburu duen erkidegoaren errealitate soziolinguistikora egokitu beharko du gerora begira.  Eskaintzak, hizkuntzari erantzuteaz gain, beste irizpide batzuei ere erantzun beharko die, adina, aniztasun geografikoa eta kultura-aniztasuna, adibidez. 
EITB-REN BESTE EREDURAKO 

HELBURUAK ETA NEURRIAK:
Puntu honetara helduta, ondoriozta dezakegu ezinbestekoa dela euskal irrati-telebistaren sakoneko erreformari ekitea, eta EITBren Sorreraren Legea alde batera utzi eta EITB Modernizatzeko Legea egin behar dugula. Lege horrek ondoko helburuak izan beharko ditu:  

1. EITB berregituratzea gerora begira eredu iraunkor eta eraginkor bat lortzearren, euskal herritar guztientzat kalitate oneko zerbitzu publikoa eman ahal izateko. 
Euskara eta horren erabilera sustatzeko oinarrizko sorrera-helburua beteko duen eta euskal arte- eta kultura-adierazpen guztietarako lekua izango duen irrati-telebista publiko lortzea. 
2. Euskal gizartearen aniztasunari, balio etiko eta demokratikoaren defentsari eta gizarte-kohesioari erantzuteko moduko edukiak eskaintzea. 
3. Berezko ekoizpen-sistema moderno eta eraginkorrean oinarritutako programazioan kalitate-oneko edukiak emango direla bermatzea; teknologia-euskarri berriei egokituko da (ordenagailuak, smartphoneak...) eta ikus-entzunezko beste plataforma batzuetara esportagarria izango da. Gainera, euskal ikus-entzunezko industriaren eragilea izan beharko du, sektorearekin batera modu estuan lan eginez. 
Beste egitura bat:
Irrati-telebistako benetako zerbitzu publikoa eskaintzeko, efikaziaren eta baliabide publikoen erabilera egokiko irizpideen arabera, alegia, eta lehen aipatutako printzipioei erantzun ahal izateko, administrazio- eta enpresa-euskarria egokitu beharra dugu ikus-entzunezko merkatuaren errealitatera eta hurbil ditugun beste enpresa publiko batzuen antolaketa-ereduetara.  Horretarako, Euskadiko Alderdi Sozialistak (PSE-EE) sozietate-berrantolaketaren alde egingo du, egitura errazteko eta egungo administrazio-konfigurazio sakabanatua ekiditeko. 
Kataluniako irrati-telebistan duten antolaketa-eredua behar dugula uste dugu. Horren abiapuntua, parlamentuko kontrol-organoek onartutako zuzendaritza profesionalizatua da; kudeatzen diren ikus-entzunezko arloen arteko sinergiak eta balio-aniztasunak ahalbidetzen dituen enpresa-unitate bakarra da. Gainera, kontrol publikoa beharrezkoa da gastuaren eraginkortasuna bermatzeko.
Horri esker, giza baliabideak eta baliabide materialak hobeto kudeatzen dira eta, ondorioz, ez dira hainbeste kudeatzailerik behar; egun, gehiegi baititu, egitura sakabanatua dela-eta. 
Egungo kudeatzaileen sistema pixkanaka desagertzen bada (azken urteotan ehun baino gehiago), taldeak aurreztuko du eta, aldi berean, beste langile batzuek zenbait ardura gain hartu beharko dituzte, eta ibilbide profesionala garatzeko aukera izango dute. 
Sozietatea berriz diseinatuz gero, lantokiak ere modu eraginkorragoan antolatu ahal izango dira.  EITBk egoitza moderno bat duela (2007) aintzat hartu behar dugu; azken teknologia guztiak erabiltzeko diseinatu eta prestatu da, eta badu zenbait esparru libre berregituraketa egin ahal izateko.  

Horrez gain, administrazio eta enpresa maila ere berriz diseinatzen bada —horretarako langileen ordezkariekin akordioa lortu beharko da eta indarreko hitzarmen kolektiboak egokitu beharko dira—, zenbait sinergia sustatuko dira eta zenbait balio-aniztasun profesional egiaztatuko dira. Horiei esker, oztopo burokratikoak gainditu ahal izango dira, batez ere zerbitzu berriemaileetan, baliabideak optimizatu ahal izango dira (baliabide materialak zein pertsonalak) eta langileek trebatzeko aukerak izango dituzte. 
Gerora begiratzen duten eta euren egiturak eta helburuak egokitzen dituzten komunikazio-taldeek (publikoek zein pribatuek), erredakzioetan diseinu eraginkorragoak lortzeko egiten dute lan; horretarako, antzeko neurriak ezartzen dituzte. 
EITB-KO SORRERAREN 

LEGEA BERRITZEA:
Hori guztia dela eta, premiazkoa dugu hausnartzea, eta horren ondorioz EITBren legea berritu behar dugu, 1982an egindako Sorreraren Legearen dimentsioa gainditzearren, eta 2015. urtean Modernizatzeko Legeari ekin ahal izateko. 
Lege horren ondokoak egin beharko ditu: 
a) Euskarri ematea EITBri dagokion zerbitzu publikoaren izaerari; horretarako, kalitateari, iraunkortasunari eta efizientziari buruzko aurreikuspenak eta horiek ebaluatzeko eta kontrolatzeko moduak gaineratu beharko ditu.  

b) Independentzia politikoa bermatzea; horretarako, zuzendaria hautatzeko prozedura eta Kontseiluaren eskumenak eta ezaugarriak aldatuko ditu. 
c) Bere gobernu-organoaren eta gizartearen aurrean gardentasuna bermatuko dituzten zenbait prozedura erabakitzea. 
d) EITBren eskaintza errealitate soziolinguistiko berrira egokitzea. 
e) Eredu berria aplikatzeko orduan, enpresa, egitura, eta antolaketa arloan eman diren aldaketen inguruan beharrezkoak diren aldaketak sartzea. 
f) Ondoko neurri berriak gaineratzea:  

Zuzendaritza profesionalizatua ezartzea; Gobernu-kontseilu operatibo eta betearazlea sortuko da horretarako, eta osagarria izango da zuzendari nagusiaren funtzioekin.  Pertsona kopuru txikiak osatuko du Kontseilua, eta sektorean esperientzia dutela egiaztatuko beharko diote kideek finkatzen den parlamentu-organoari; izan ere, parlamentuak izendatuko ditu beti gehiengo kualifikatuaren bidez, eta legegintzaldi baten iraupenetik gorako eperako, egoeraren araberako gehiengoek muturra sartzeko aukera izan ez dezaten.  

Kontseiluak zuzendari nagusia edo presidentea aukeratuko du kideen artean, gehiengo kualifikatuaren bidez, eta behin-behinekotasun egoerak arautzeko mekanismo bat edukiko du, profesionaltasuna eta independentzia bermatu ahal izateko. 
Legegileak Gobernu-kontseiluko kideak, zuzendari nagusia edo presidentea barne, izendatzen dituenez, karguetatik kentzeko eskumena ere izango du, eta gehiengo kualifikatua ere beharko du. 
Kontseilu Aholkulariak, egungo Administrazio Kontseiluak dituen antzeko funtzioak hartuko ditu gain. Alderdi politikoen, sindikatuen eta beste elkarte interesdun batzuen parte hartzerako organoa izango litzateke, eta egungo Administrazio Kontseiluaren antzeko aholku-funtzioak izango ditu. 
Aholkularitza Kontseiluaren osaketari dagokionez, gero eta talde politiko gutxiago izan beharko ditu, gizarte zibileko beste eragile batzuei kide izateko aukera ematearren. 
Programa Kontratuak —Legebiltzarrean gehiengo kualifikatuaren bidez berretsi zen— finantzaketa-sistema garden, iraunkor eta efizientea bermatzen du, mistoa baina hegemonia publikoa izango du. Horrez gain, ebaluatzeko konpromiso eta sistemak ezarri, eta aldian-aldian betetzen dela egiaztatuko da. 
Euskal ikus-entzunezko industria sustatu eta horri laguntzeko berariazko Konpromisoa da, entitatearen errentagarritasunari laguntzekoa, eta euskal ikus-entzunezko sektorea indartzen laguntzekoa. 
Laburbilduz, sozialistok EITB modernoaren alde egingo dugu, herritarren behar eta eskari berrietara egokitutakoa; gainera, izaera publikoa berreskuratu beharko du; objektiboa, lehiakorra, eraginkorra izan behar du, eta errealitate soziolinguistikoari erantzutea izan beharko du helburu nagusietako bat, eta berdintasunaren eta aniztasun politiko, erlijioso eta kulturalaren printzipioak errespetatuko ditu.  Egoera politikoetatik aldenduko den EITB behar dugu, kalitatean eta desberdintzeko moduko eskaintzan oinarrituko dena, bere profesionalen gaitasunen alde egingo duena eta euskal ikus-entzunezko industriaren eragilera izango dena. Horretarako, egitura arinago bat, eta publikotasunaren esanahia galduko ez duen eta gizartean beti azalpenak eman behar dituela dakien zuzendaritza profesionala behar du.   

